SOALAN NO. 30
PEMBERITAHUAN PERTANYAAN BAGI JAWAPAN LISAN

MESYUARAT PERTAMA,

PENGGAL KEEMPAT, PARLIMEN KETIGA BELAS

MAJLIS MESYUARAT DEWAN NEGARA
PERTANYAAN
:         JAWAB LISAN

DARIPADA
:
DATO' DR. JOHARI BIN MAT
           
TARIKH

:
21 APRIL 2016  (KHAMIS)
SOALAN

:
 
Dato' Dr. Johari bin Mat minta MENTERI PEMBANGUNAN WANITA, KELUARGA DAN MASYARAKAT menyatakan statistik remaja yang berusia antara 10 hingga 19 tahun yang hamil setiap tahun sejak 3 tahun ke belakang dan peratus yang hamil tanpa nikah. Apakah pecahan mengikut kaum dan apakah langkah-langkah yang telah diambil oleh Kerajaan untuk mengatasi masalah hamil tanpa nikah.
JAWAPAN: 
YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN MASYARAKAT
Tuan Yang Di-Pertua,

Bilangan remaja hamil yang berdaftar di fasiliti kesihatan Kementerian Kesihatan Malaysia (KKM) 3 tahun ke belakang adalah 17,588 (2013), 16,528 (2014) dan 13,831 (2015). Manakala bilangan remaja hamil tanpa nikah adalah 4,127 (2013), 3,980 (2014) dan 3,980 (2015). Kementerian Kesihatan Malaysia (KKM) memberi perkhidmatan kepada semua remaja hamil tanpa diskriminasi umur, taraf perkahwinan atau kaum. Walau bagaimanapun KKM tidak mengumpul data remaja hamil tanpa nikah mengikut pecahan kaum di peringkat kebangsaan.

Langkah-langkah yang telah di ambil oleh KKM untuk mengatasi masalah hamil tanpa nikah adalah seperti berikut:

1.  Menyediakan akses kepada perkhimatan yang mesra remaja di semua fasiliti kesihatan Kerajaan di seluruh Negara.

2.  Menjalankan latihan bagi memperkasa anggota kesihatan dalam pengendalian kes remaja secara berhemah, tidak menghukum, menjaga kerahsiaan dengan mengguna pakai prinsip ‘harm reduction’ dan ‘the best interest of the child’. 

3.  Menyediakan modul dan garis panduan pengendalian masalah seksual reproduktif remaja dengan mengambil kira aspek perundangan, hak kanak-kanak, etika professional, agama dan sosio-budaya.

4.  Menjalankan usaha advokasi mengenai isu kehamilan remaja pada mesyuarat inter-agensi seperti Majlis Sosial (6 Februari 2014), Mesyuarat Menteri Besar dan Ketua Menteri ke 122 (28 Oktober 2014) dan Mesyuarat Majlis Raja-Raja ke 240 (16 Februari 2016) bagi mendapat sokongan dan kerjasama semua agensi / kementerian untuk menangani masalah ini secara holistik.

5.  Melancarkan Program Generasiku Sayang Peringkat Kebangsaan pada 29 Oktober 2015 dan dirasmikan oleh  DYMM Raja Zarith Sofiah binti Almarhum Sultan Idris Shah. Program ini akan dilaksanakan di semua negeri dalam menyediakan intervensi yang menyeluruh dan bersepadu kepada remaja hamil. 
(sumber: Kementerian Kesihatan Malaysia)
Sementara itu, Kementerian Pembangunan Wanita, Keluarga dan Masyarakat melalui LPPKN telah mewujudkan Dasar dan Pelan Tindakan Kesihatan Reproduktif dan Sosial Kebangsaan 2009 yang bertujuan untuk  melahirkan individu yang berpengetahuan dan mempunyai sikap positif dalam bidang kesihatan reproduktif dan sosial.  LPPKN telah mengambil inisiatif melaksanakan program Pendidikan Kesihatan Reproduktif dan Seksualiti  iaitu Program PEKERTI fokus kepada remaja dan ibu bapa sebagai langkah untuk menangani isu hamil tanpa nikah dalam kalangan remaja.  Program PEKERTI mula dilaksanakan bermula tahun 2011 dengan kerjasama pelbagai pihak termasuk agensi kerajaan, swasta, NGO serta pemimpin masyarakat melalui program-program seperti berikut:-
a) PEKERTI@PLKN
LPPKN dengan kerjasama Jabatan Latihan Khidmat Negara telah melaksanakan Program PEKERTI@PLKN semenjak tahun 2011. Program ini memberikan kefahaman kepada golongan remaja bahawa tingkah laku seksual mempunyai kesan dan akibat kepada diri sendiri, keluarga dan masyarakat. Sejak diperkenalkan pada Jun 2011 sehingga Januari 2015, sejumlah 267,121 orang pelatih PLKN di 81 kem PLKN seluruh negara telah mendapat pendidikan tersebut.  

b) PEKERTI@Sekolah
LPPKN dengan kerjasama Kementerian Pendidikan Malaysia telah melaksanakan Program Pendidikan Kesihatan Reproduktif dan Sosial (PEKERTI) sebagai aktiviti kokurikulum di sekolah untuk murid Tahun 6 iaitu selepas UPSR, pelajar Tingkatan 3 iaitu selepas PT3 (Penilaian Tahap 3) dan pelajar Pendidikan Khas di sekolah-sekolah terpilih di seluruh Malaysia mulai tahun 2012. Sehingga Oktober 2015 seramai 8,194 orang pelajar telah mengikuti program ini. 

c) PEKERTI@IPGM
LPPKN telah bekerjasama dengan Kementerian Pendidikan Malaysia melalui Institut Pendidikan Guru Malaysia (IPGM) pada tahun 2014 untuk melatih para pensyarah IPGM seluruh Malaysia bagi melaksanakan program PEKERTI@IPGM kepada bakal guru sekolah rendah. Program ini bertujuan untuk memberi pendedahan dan pengetahuan berkaitan kesihatan reproduktif dan sosial kepada bakal guru Pendidikan Jasmani dan Kesihatan. Pengetahuan dan kemahiran ini akan dapat membantu guru ini kelak di dalam pengajaran dan pembelajaran subjek kesihatan reproduktif di sekolah. Sehingga Oktober 2015 seramai 2,118 orang pensyarah dan bakal guru Pendidikan Jasmani dan Kesihatan daripada 25 buah IPGM telah mengikuti program PEKERTI@IPGM ini. 

d) PEKERTI@KOMUNITI

Program pendidikan kesihatan reproduktif kepada golongan berisiko tinggi turut diperluaskan pada tahun 2014 untuk merangkumi penghuni institusi JKM seperti Sekolah Tunas Bakti (STB), Taman Seri Puteri (TSP), Rumah Kanak-kanak (RKK), Asrama Akhlak, pelajar sekolah berasrama penuh (SBP), remaja dan ibu bapa di kawasan Program Perumahan Rakyat (PPR), pemimpin komuniti seperti Rukun Tetangga. Usaha ini merupakan bagi pencegahan awal kepada golongan berisiko tinggi. Secara keseluruhan sebanyak 55 program telah dijalankan sepanjang tahun 2014 hingga Disember 2015 yang melibatkan seramai 2,257 peserta. Daripada 55 program tersebut, sebanyak 38 program remaja yang melibatkan 1,455 peserta dan 4 program ibu bapa yang melibatkan 256 peserta. 
e) Pusat Remaja Kafe@TEEN

LPPKN telah mengambil inisiatif untuk menangani masalah kesihatan dan kesejahteraan sosial dalam kalangan remaja dengan mewujudkan Pusat Remaja Kafe@TEEN. Sebanyak 15 pusat remaja kafe@TEEN telah diwujudkan di seluruh Malaysia. Program outreach kafe@TEEN di sekolah-sekolah dan komuniti setempat ini telah berjaya mendekati seramai 1.3 juta orang remaja melalui 13,117 program/ aktiviti dari bulan Januari 2006 hingga bulan Disember 2015. 

